Լրատվամիջոցների դերը լեզվի անաղարտության գործում:
Լեզուն որպես ազգային մտածելաձևի առանցքային գործոն
Այսօր մեր հայկական հեռուստաընկերություններն այնպիսի վիճակում են, որ կարծես մերը չեն: Անընդհատ աղավաղվում է մայրենին, տուրք է տրվում օտարամուտ բարքերին, ինչի ապացույցը գրեթե բոլոր հեռուստաընկերություններում նկարահանվող ցածրաճաշակ, նույնիսկ անբարոյականություն քարոզող սերիալներն են:  Որոշել էի լեզվի մասին խոսել, սակայն թերևս փոխեմ ընթացքս: Առաջարկում եմ բոլորս առանձին հայտարարությամբ դիմենք բոլոր հեռուստաընկերություններին, ինչու չէ, նաև իշխանություններին, վերահսկել հեռուստաեթերը՝ թույլ չտալ այսչափ աղտի տարածումն ու կանխել տարածվող անգրագիտությունը: Կարծում եմ, բոլորս ենք գիտակցում այս կործանիչ երևույթի հետևանքները: Տպավորությունն այնպիսին է, թե ինչ-որ մեկը միտումնավոր խեղաթյուրում է մայրենին, ժողովրդին մղելով համատարած անգրագիտության: Ինչու է սա արվում՝ անհասկանալի է: Միայն լրագրողները (ցավոք մեր գործընկերների մեջ էլ քիչ չեն գրագիտության պակասով մարդիկ) չեն կարող պայքարել բոլոր արատավոր երևույթների, մասնավորապես լեզվի արատավորմանը, քանի որ վերջինս առավել քան երբեք կարիքն ունի պետական միջամտության և պահպանության:
Մեզ, լրագրողներիս համար, ինչպես նաև Հայաստանից դուրս եկող տեղեկատվության որակի բարձրացման նպատակով առաջարկում եմ ստեղծել հզոր տեղեկատվական-վերլուծական կենտրոն, որում լրագրողներից բացի կնդգրկվեն քաղաքագետներ, տնտեսագետներ, մշակութաբաններ, միջազգայնագետներ և այլն: Որոնց մշտարթուն հսկողությամբ և պրոֆեսիոնալ վերլուծությամբ աշխարհով կսփռվեն հայաստանյան լուրերը: Լրատվական դաշտում անհրաժեշտ է պրոֆեսիոնալ մոտեցում, պետականության գիտակցում և գրագիտություն:
Այս հարցում մեծապես կարևորում եմ նաև դպրոցների և բուհերի դերը, քանի որ հենց այստեղից է սկսում կրթությունը և հենց դրանք են կոչված դաստիարակելու և կրթելու սերունդը: Անհրաժեշտ է հատուկ ուշադրություն դարձնել կրթական համակարգի վրա, իսկ մենք էլ, մեր գրիչը, միտքը աշխատացնելիս պետք է անաղարտ պահենք մեր լեզուն:

